1865 Suðurnesjaanáll: Frá nýári mjög harður vetur og víða skepnufellir. Síðan mestu vorhörkur og lambadauði. ... Varð skipskaði í Út-Garði eftir þrettánda, á Lónssundi. Formaður var Sveinn Magnússon á Miðhúsum. Varð honum bjargað. Brotnaði skipið í spón. Grasár gott um sumarið og nýting.  

Árbók Reykjavíkur: Uppúr nýári harðnaði tíðarfar með mjög mikilli fannfergju og á þorranum voru frost í mesta lagi. Góan var frostaminni, en veðráttan óstilltari og gæftir á sjó því býsna erfiðar. Vorið var eitt hið harðasta, sem kemur hér á Suðurlandi. Sumarið var gott þangað til áleið. Þá urðu votviðrin svo fjarskaleg, að hey ónýttust hjá þeim, sem ekki voru búnir með heyskap sinn áður. Haustið var hið hagstæðasta hvað tíðarfar snerti.               

1866 Suðurnesjaanáll: Hinn harðasti vetur til vordaga. Ísalög mikil og gaddur. Lagði víkur og firði. Vorkuldar fram yfir Jónsmessu. Einstakt gróðurleysi. Grasbrestur mikill. Nýting bezta. ... Manntjón og skipsskaði í Höfnum frá Kalmannstjörn. Varð 6 mönnum bjargað, en 8 drukknuðu. 

Árbók Reykjavíkur: Framan af ári var hér syðra í meira lagi frostasamt og heldur harðindabragur á veðráttu. En mestallan einmánuð og fram yfir sumarmál mátti heita æskilegasta tíð. Afttur var vorið eitthvert hið kaldasta og harðasta, sem menn mundu hér syðra og hvert kuldakastið kom eftir annað (um hvítasunnu gerði snjókingi eins og um hávetur). Sumarið var gott að veðráttunni til, en mjög þurviðrasamt og þvi grasbrestur mikill, en um haustið gengu sífeldar rigningar. 

1867 Suðurnesjaanáll: Hreiðviðri til Kyndilmessu og úr því harður vetur til vordaga. ... Grasár gott og nýring hér syðra. Rosasamt haust. ... Skipsströnd urðu mörg og brotnaði í spón nýbyggður þilbátur Sveinbjarnar í Sandgerði, á flutningsferð fyrir innan Junkaragerði. Ógurlegt sjávarflóð með hafróti varð hér 11. desember um morguninn. Fórust bæði skip og hjallar, og tún biðu víða stórskemmdir. Hafði ei þekkst áður í manna minnum, og ekki minna því Bátsendaflóði. 

Árbók Reykjavíkur: Veturinn frá nýári var fremur góður, því þótt snjór væri nokkur á jörðu lengst af, voru aldrei nein illviðri svo teljandi væri og oft langvinn logn og góðviðri. Vorveðráttan mátti heita góð, þótt ekki væri allskostar hagstæð vegna kulda og vætu, svo að vertíðarafli lá undir skemdum. Allur síðari hluti sumars var mjög vætusamur og þerrilaus, svo nýting varð slæm, einkum þó á úteheyjum. Haust- og vetrarveðrátta til ársloka var óvenjulega hlý, snjólaust og frostlaust oftast. Í ofsaútsynningi 11.-12. des. Varð mikill sjávargangur og brimrót, svo sjór gekk víða á land og gerði mikið tjón á skipum, hjöllum, görðum og húsum. 

1868 Suðurnesjaanáll: Hinn harðasti vetur yfir land allt og stóðu hörkur miklar, svo aldrei varð hlé á frá þorrakomu til góuloka. Varð hér mikil neyð af bjargarskorti. ... Vorið rigningarsamt og sama óþurrkatíð fram á slátt. Heyjaðist illa. Seinna strandaði jakt hans [P. Duus kaupmanns í Keflavík sem dó í júli] í Keflavík, hlaðin fiski og búin til útsiglingar. Menn drukknuðu allir, 6 að tölu.

Árbók Reykjavíkur: Framan af árinu var mesta veðurblíða um alt Suðurland, en með þorrakomu dundu yfir harðindi með mikilli fannfergju. Í febrúar var meðalhiti –5° R (mest frost þann. 21. febrúar –12° R.). Í marz var veðrátta spakari og minni snjókoma (þó var 2. marz: -12° R.). Vorveðrátta var ágæt, svo gróður kom í fyrra lagi, enda var grasvöxtur með bezta móti um sumarið, þrátt fyrir óvenjukaldan júní. Um trínitatis brá til rigninga, sem héldust til júlíloka, svo að til vandræða horfði með þurkum á töðum, sverði og saltfiski. Haustveðrátta var mjög óhagstæð til veturnótta, en upp úr þeim kom bezta tíðarfar, er hélzt til ársloka. ... Á nýársdag gerði hér ofsaveður. “Spica”, hlaðið Spánarfiski, sleit upp á höfninni, rak yfir Efferseyjargranda og brotnaði í Hólmanum vestur af Effersey. 

